Улсын Их Хурлын 2014 оны намрын ээлжит чуулганы Байгаль орчин, 
хүнс, хөдөө аж ахуйн байнгын хорооны 12 дугаар сарын 24-ний өдөр 
/Лхагва гараг/-ийн хуралдааны гар тэмдэглэл

Байнгын хорооны дарга, Улсын Их Хурлын гишүүн Г.Баярсайхан ирц, хэлэлцэх асуудлыг танилцуулж, хуралдааныг даргалав.


Хуралдаанд ирвэл зохих 19 гишүүнээс 10 гишүүн ирж, 52,6 хувийн ицртэйгээр 10 цаг 28 минутад Төрийн ордны “А” танхимд эхлэв.
Чөлөөтэй: Ц.Цолмон.
Тасалсан: Х.Баттулга, С.Дэмбэрэл, Б.Наранхүү, Ө.Энхтүвшин.
Байнгын хорооны дарга Г.Баярсайхан Хүнс, хөдөө аж ахуйн сайдын Байгаль орчин, ногоон хөгжил, аялал жуулчлалын сайдын хийх мэдээллүүдийг хойшлуулах тухай саналыг танилцуулав.

Г.Баярсайхан: -Хүнс, хөдөө аж ахуйн сайдын ”Мах экспортлох асуудлаар”, Байгаль орчин, ногоон хөгжил, аялал жуулчлалын сайдын “Цагаан зээрийг хамгаалах асуудлаар авч хэрэгжүүлж байгаа арга хэмжээний талаар” сэдвээр хийх мэдээллийг хойшлуулах саналыг дэмжье гэсэн саналаар санал хураалт явуулъя.

100,0 хувийн саналаар санал дэмжигдлээ.
Нэг. Байнгын хорооны даргыг сонгох тухай.

Хэлэлцэж буй асуудалтай холбогдуулан Улсын Их Хурлын Байгаль орчин, хүнс, хөдөө аж ахуйн байнгын хорооны ажлын албаны ахлах зөвлөх Д.Энхбат, зөвлөх Б.Мөнхцэцэг нар байлцав.

Улсын Их Хурлын чуулганы хуралдааны дэгийн тухай хуульд заасны дагуу Улсын Их Хурлын гишүүн Сундуйн Батболдыг Байгаль орчин, хүнс, хөдөө аж ахуйн байнгын хорооны даргаар сонгох тухай Улсын Их Хурал дахь МАН-ын бүлгийн саналыг Улсын Их Хурлын гишүүн О.Содбилэг танилцуулав.

Байнгын хорооны даргад нэр дэвшигчтэй холбогдуулан Улсын Их Хурлын гишүүдээс асуулт болон санал гараагүй.

Г.Баярсайхан: -Улсын Их Хурал дахь МАН-ын бүлгийн гаргасан Улсын Их Хурлын гишүүн Сундуйн Батболдыг Байгаль орчин, хүнс, хөдөө аж ахуйн байнгын хорооны даргаар сонгох саналыг дэмжье гэсэн саналаар санал хураалт явуулъя.

100,0 хувийн саналаар санал дэмжигдлээ.

Байнгын хорооны гишүүд Байнгын хорооны даргад нэр дэвшсэн Улсын Их Хурлын гишүүн Су.Батболдод баяр хүргэв.

Байнгын хорооны санал, дүгнэлтийг Улсын Их Хурлын гишүүн Г.Баярсайхан Улсын Их Хурлын чуулганы нэгдсэн хуралдаанд танилцуулахаар тогтов.


Хуралдаан 10 цаг 37 минутад өндөрлөв.
Тэмдэглэлтэй танилцсан:


БАЙГАЛЬ ОРЧИН, ХҮНС, ХӨДӨӨ АЖ
АХУЙН БАЙНГЫН ХОРООНЫ ДАРГА

Г.БАЯРСАЙХАН


Тэмдэглэл хөтөлсөн:


ПРОТОКОЛЫН АЛБАНЫ ШИНЖЭЭЧ




Б.БАТГЭРЭЛ
УЛСЫН ИХ ХУРЛЫН 2014 ОНЫ НАМРЫН ЭЭЛЖИТ ЧУУЛГАНЫ БАЙГАЛЬ ОРЧИН, ХҮНС, ХӨДӨӨ АЖ АХУЙН БАЙНГЫН ХОРООНЫ 12 ДУГААР САРЫН 24-НИЙ ӨДРИЙН ХУРАЛДААНЫ ДЭЛГЭРЭНГҮЙ ТЭМДЭГЛЭЛ


Г.Баярсайхан: -Эрхэм гишүүд та бүхэнд өглөөний мэнд дэвшүүлье.

Гишүүдийнхээ ирцийг танилцуулъя. Эрдэнэчимэг, Оюунгэрэл, Баярсайхан, Гарамгайбаатар, Ж.Энхбаяр, Су.Батболд, Содбилэг гишүүд ирсэн байна.

 Гишүүдийн олонх бүрдсэн тул Байгаль орчин, хүнс, хөдөө аж ахуйн байнгын хорооны 2014 оны 12 дугаар сарын 24-ний хуралдаан нээснийг мэдэгдье.

Та бүхэнд өнөөдөр хэлэлцэх асуудлаа танилцуулъя. 

1. Байнгын хорооны даргыг сонгох тухай асуудал байна.

2. Мах экспортлох асуудлаар Хүнс, хөдөө аж ахуйн сайдын мэдээлэл сонсох.

3.Цагаан зээрийг хамгаалах асуудлаар авч хэрэгжүүлж байгаа арга хэмжээний талаар Байгаль орчин, ногоон хөгжил, аялал жуулчлалын сайдын мэдээлэл сонсох.

Хэлэлцэх асуудал Даргын зөвлөлийн хурлаар шийдэгдсэн учраас би танилцуулах ёстой хоёр асуудал байна. Нэгдүгээрт, Оюунхорол гишүүн Цагаан зээрийг хамгаалах асуудлаар авч хэрэгжүүлж байгаа арга хэмжээний талаар Байгаль орчин, ногоон хөгжил, аялал жуулчлалын сайдын мэдээлэл сонсох асуудлыг дараагийн хурал хүртэл хойшлуулж өгөөч гэдэг хүсэлт тавьсан байгаа. Энэ хүсэлтийг хүлээж авах уу?

Оюунхорол сайд ийм хүсэлт тавьсан байгаа. Мэдээлэл цуглуулж байгаа, бэлдэх хугацаа хэрэгтэй байна гэсэн.

Нөгөө нь Мах экспортлох асуудлаар Хүнс, хөдөө аж ахуйн сайдын мэдээлэл сонсох. Дэд сайд албан тоот явуулсан байна. Албан тоотыг уншъя. “Улсын Их Хурлын даргын захирамжаар Махны үйлдвэрлэл, экспортын хэмжээг нэмэгдүүлэх боломжийг судлан асуудал боловсруулах ажлын хэсгийг Улсын Их Хурлын гишүүн Батцогт, Бакей, Оюунхорол, Дэмбэрэл, Ж.Энхбаяр нарын бүрэлдэхүүнтэй байгуулан ажиллуулж тус яамтай хамтран тодорхой санал, дүгнэлт гарган шийдвэрийн төсөл боловсруулж байгаатай холбогдуулан Улсын Их Хурлын Байгаль орчин, хүнс, хөдөө аж ахуйн байнгын хорооны 2014 оны 12 дугаар сарын 23-ны өдрийн хуралдаанд Хүнс, хөдөө аж ахуйн сайдын мэдээлэл хийх асуудлыг 2015 оны 1 дүгээр сарын эхний 10 хоног хүртэл хойшлуулж өгнө үү.”
-Сайд нар ийм л байгаа юм даа.

Хойшлуулж өгөхийг дэмжиж байгаа гишүүд саналаа өгнө үү.

100,0 хувийн саналаар санал дэмжигдлээ.

Хоёр мэдээллийг хойшлууллаа.

Байнгын хорооны даргыг сонгох асуудлыг хэлэлцэх асуудалд оруулахыг дэмжиж байгаа гишүүд гараа өргөнө үү. Товч дарна, рефлексээрээ бүгдээрээ гараа өргөөд байна.

90,0 хувийн саналаар санал дэмжигдлээ.

Хэлэлцэх асуудалдаа оръё.

Нэг. Байнгын хорооны даргыг сонгох тухай.

Монгол Улсын Их Хурлын чуулганы хуралдааны дэгийн тухай хуулийн 15.1.Байнгын хороо бүрэлдэхүүнд нь орсон гишүүдийн дотроос олонхын саналаар Байнгын хорооны даргад нэр дэвшүүлнэ гэж заасны дагуу Байнгын хорооны даргад нэр дэвшүүлнэ үү.

Байнгын хорооны даргад нэр дэвшүүлэх ажиллагаа явагдъя.
-Содбилэг гишүүнд микрофон өгье.

О.Содбилэг: -Гишүүдийн өглөөний мэндийг хүргэе. Монгол Ардын Нам, Ардчилсан намын зөвшилцлийн хүрээнд Байгаль орчин, хүнс, хөдөө аж ахуйн байнгын хороонд Монгол Ардын намын бүлгээс даргалах болсон тул Монгол Ардын намын бүлгийн 12 сарын 23-ны ээлжит бус хурлаар гишүүдийн 100 хувийн саналаар Улсын Их Хурлын гишүүн Сундуйн Батболдыг дэмжсэнийг энд уламжилж байна.

Монгол Улсын Их Хурлын гишүүн Сундуйн Батболдын товч намтрыг танилцуулъя.
1968 оны 3 дугаар сарын 12-нд Зуунмод хотод төрсөн. Зуунмод хотын 10 жилийн дунд сургууль, Хөдөө аж ахуйн дээд сургуулийг бакалавраар, Төрийн захиргаа, удирдлагын хөгжлийн институт тус тус төгссөн. Техникийн ухааны магистр, удирдахын ухааны доктор цолтой. Ажил эрхэлсэн байдал нь, 1990-1993 оны хооронд Төв аймгийн Нэгдлийн холбооны зөвлөлд инженер, ерөнхий инженер, 1993-1995 онд Төв аймгийн Засаг даргын Тамгын газарт ерөнхий инженер, 1995-1997 онд Төв аймгийн Засаг даргын Тамгын газарт Хүнс, хөдөө аж ахуй, байгаль орчны хэлтсийн дарга, 1997-1998 онд Төв аймгийн Засаг даргын Тамгын газарт Төрийн захиргаа, удирдлагын хэлтсийн орлогч дарга, 1998-2000 оны хооронд Төв аймгийн Засаг даргын Тамгын газарт Нийгмийн бодлогын хэлтсийн дарга, 2000-2002 онд Төв аймгийн Иргэдийн Төлөөлөгчдийн Хурлын Тэргүүлэгчдийн дарга, 
2004-2005 онд Улсын Их Хурлын гишүүн, Улсын Их Хурлын Төрийн байгуулалтын байнгын хорооны дарга, 2005-2006 оны хооронд Засгийн газрын гишүүн, Хууль зүй, дотоод хэргийн сайд, 2006-2007 оны хооронд Засгийн газрын гишүүн, Монгол Улсын сайд, Засгийн газрын Хэрэг эрхлэх газрын дарга, 2011-2012 оны хооронд Монгол Улсын Их Хурлын Монгол Ардын Намын бүлгийн дэд дарга, 2012 оноос өнөөг хүртэл Монгол Улсын Их Хурлын гишүүнээр ажиллаж байгаа. Монгол Улсын Их Хурлын гишүүний ажлаас гадна Монголын нутгийн холбооны тэргүүнээр ажиллаж байгаа. Монголын Хөдөө аж ахуйн инженерүүдийн холбооны ерөнхийлөгчөөр, мөн Монголын Хөдөө аж ахуйн хоршоологчдын үндэсний холбооны удирдах зөвлөлийн гишүүнээр, Монголын Морин спорт, уяачдын холбооны тэргүүлэгч гишүүн, Хөдөө аж ахуйн шинжлэх ухааны академийн тэргүүлэгч гишүүнээр ажиллаж байгаа.
Гавьяа шагнал гэвэл Монголын залуучуудын холбооны “Тэргүүний сэхээтэн залуу” алтан медаль, “Их Монгол Улс байгуулагдсаны 800 жилийн ойн медаль”, “Ардын хувьсгалын 80 жилийн ойн медаль”, “90 жилийн ойн” медаль, “Хөдөлмөрийн гавьяаны улаан тугийн одон”, “Алтангадас одон”-гоор шагнагдсан хүн байна.
Г.Баярсайхан: -Болсон уу?

О.Содбилэг: -Танилцуулж боллоо.

Г.Баярсайхан: -Су.Батболд гишүүнээс асуух асуулттай гишүүн байна уу?

-Асуулт алга.

Дэгийн дагуу үг хэлэх гишүүн байна уу?

-Алга.

Монгол Улсын Их Хурлын гишүүн Су.Батболдыг Байгаль орчин, хүнс, хөдөө аж ахуйн байнгын хорооны даргаар сонгохыг дэмжье гэсэн саналаар санал хураалт явуулъя.

Дохио дуугарна, дохио дуугарсны дараа товч дарна.

100,0 хувийн саналаар санал дэмжигдлээ.

Байнгын хорооны гишүүдийн 100 хувийн саналаар дэмжигдлээ.

Батболд гишүүндээ ажлын амжилт хүсье. Баяр хүргэе.

Байнгын хорооны санал, дүгнэлтийг чуулганы нэгдсэн хуралдаанд Улсын Их Хурлын гишүүн Содбилэг танилцуулчих уу?

-За, би танилцуулъя. Г.Баярсайхан гишүүн танилцуулна.

Би Байнгын хорооны жилийн ажлын тайлангаа тавибал тавьж болж байна. Уламжлал ёсоор хаврын чуулган эхлэхээс өмнө тавьчихдаг. Түүгээрээ болох уу? Яах вэ? Нөхдүүд хүсэж байна уу?

Хуралдаан хаасныг мэдэгдье.

Бичлэг буулгасан:

ПРОТОКОЛЫН АЛБАНЫ ШИНЖЭЭЧ





Б.БАТГЭРЭЛ
5

